
MINUTI

Il-Minuti tal-Laqgħa Nru 06 li saret fid-19 ta’ Ġunju 2018, ġew ikkonfermati. 

DISKUSSJONI DWAR IL-PROTOKOLL GĦALL-FERTILIZZAZZJONI ADDIZZJONALI

[bookmark: _GoBack]IĊ-CHAIRPERSON (Onor. Silvio Grixti): L-item fuq l-aġenda tal-lum hija diskussjoni dwar il-Protokoll għall-Fertilizzazzjoni Addizzjonali, liema protokoll kien diġà ġie mgħoddi elettronikament lill-Membri ta’ dan il-Kumitat. Aktar tard għandu jingħaqad magħna d-Deputat Prim Ministru Chris Fearne kif ukoll xi mistednin oħrajn li għoġobhom jattendu għal din il-laqgħa. Magħna hawn is-Sinjura Simone Attard li hija d-Direttur Eżekuttiv tal-Awtorità dwar il-Protezzjoni tal-Embrijuni li se tikkjarifika magħna xi punti li jistgħu jqumu waqt din id-diskussjoni. 

Nixtieq infakkarkom li d-diskussjoni qiegħda ssir skont il-proviso tal-artikolu 4 tal-Att tal-2018 li jemenda l-Att għall-Protezzjoni tal-Embrijuni li fost l-oħrajn jipprovdi hekk; 

“Iżda li t-tabib inkarigat mill-proċedura ta’ prokreazzjoni assistita b’mod mediku jista’, b’konsultazzjoni mat-tim multidixxiplinarju u bil-permess tal-Awtorità, jiddeċiedi li jiffertilizza aktar minn żewġ ċelloli tal-bajd u sa massimu ta’ ħames ċelloli tal-bajd fertilizzat f’ċiklu ta’ trattament wieħed sakemm dan isir skont Protokoll stabbilit bil-miktub mill-Awtorità. Dan il-Protokoll għandu jiġi diskuss fil-Kumitat Parlamentari dwar is-Saħħa sa erba’ ġimgħat minn meta jiġi ppubblikat:”. 

Issa xtaqt nistieden lis-Sinjura Simone Attard sabiex tagħtina spjegazzjoni dwar dan kollu. 

IS-SINJURA SIMONE ATTARD (Direttur Eżekuttiv tal-Awtorità għall-Protezzjoni tal-Embrijuni): Sur President, nirringrazzjakom ta’ din l-istedina. Kif għedt tant tajjeb inti l-protokoll huwa skont l-artikolu 4 tal-liġi emendata. Dan huwa l-protokoll li se jkun qed isegwi l-fertilizzazzjoni addizzjonali, jiġifieri meta l-kliniċi jagħmlu rikjesta lill-Awtorità sabiex jiffertilizzaw aktar miż-żewġ bajdiet li huma approvati bil-liġi. 

Il-protokoll huwa maqsum f’żewġ partijiet; parti minnu huwa dwar il-metodoloġija ta’ kif se ssir l-applikazzjoni. S’issa l-applikazzjoni kienet issir mill-kliniku u l-midwife li jibagħtu rikjesta fuq formola speċjalizzata maħruġa mill-Awtorità, l-additional fertilisation form, u din kienet tintbagħat lill-Awtorità. Issa l-Awtorità qed tesiġi li din ma tkunx biss rikjesta sempliċi imma li t-tim multidixxiplinarju tal-klinika jiddiskuti l-każ minn qabel. U allura ma jkunx biss il-kliniku li jiddeċiedi imma flimkien mal-embrijoloġista, mal-geneticist u l-urologist tal-klinika fuq case by case basis ta’ kull pazjenta. Imbagħad dik id-deċiżjoni tiġi kkomunikata mal-pazjenta u tittieħed deċiżjoni flimkien mal-pazjenta għal kemm se ssir ir-rikjesta. S’issa għad m’hemmx l-approvazzjoni. 

Ir-rikjesta mhux se tkun an open request għal ħames bajdiet. Il-kliniku jrid jgħidilna għal kemm hi t-talba jekk se tkun għal aktar minn tnejn; jiġifieri jekk hux għal tlieta, erbgħa jew ħamsa. Imbagħad il-konsulent jibgħat dik ir-rikjesta lill-Awtorità flimkien ma’ dokumenti u rapport dettaljat għalfejn qiegħed jagħmilha dik it-talba u s-supporting documentation kollha. Mela jekk hemm AMH baxx, irid ikollna dokument li juri li hemm AMH baxx ħalli b’hekk l-Awtorità tkun tista’ tiddeċiedi waqt il-bord. 

Il-bord tal-Awtorità huwa magħmul minn tim multidixxiplinarju; fejn iċ-Chairperson huwa mħallef u mbagħad hemm żewġ paediatricians, psikoterapista, u meta jsiru dawn id-deċiżjonijiet ikollna magħna wkoll rappreżentanti kemm mill-Assoċjazzjoni tal-Obstetricians and Gynaecologists, rappreżentanti min-naħa tal-Paediatrics kif ukoll rappreżentanti min-naħa tal-Urologists. U kull każ jerġa’ jiġi diskuss on a case by case basis. 

Il-protokoll li qegħdin nippreżentaw illum diġà ġie diskuss mal-assoċjazzjonijiet, jiġifieri dan mhuwiex protokoll li għamlitu l-Awtorità biss imma għamlitu wara konsultazzjoni mal-gynaecologists, mal-paediatricians kif ukoll mal-urologists. Għamilna basic ta’ min jista’ japplika, jiġifieri mhux kull min se jagħmel l-IVF jista’ japplika għall-fertilizzazzjoni addizzjonali. Aħna qed ngħidu li jistgħu japplikaw dawk li għandhom low ovarian reserve, PCOS u blocked tubes min-naħa tal-mara filwaqt li min-naħa tar-raġel azoospermia, oligospermia, evidenza ta’ testicular failure kif ukoll morphology u motility issues. 
Għandek ukoll l-età tal-mara li qed tirċievi t-trattament għax l-età tagħmel differenza. Jekk dik il-mara kellhiex diġà failed IVF cycles, każijiet ta’ onkoloġija u każijiet fejn inkunu rridu nagħmlu fertility preservation. Id-deċiżjoni tal-Awtorità tiġi kkomunikata lill-konsulent u dik id-deċiżjoni hija finali. U lill-konsulent se ngħidulu li, iva, saret l-approvazzjoni ta’ tliet bajdiet jew saret l-approvazzjoni ta’ ħames bajdiet. Mhu se jkun hemm l-ebda permess ta’ aktar mill-massimu ta’ ħames bajdiet, jiġifieri the capping is five u dak huwa l-capping li se nimxu miegħu. Id-deċiżjoni hija finali u mbagħad l-Awtorità tgħaddiha lill-konsulent u l-konsulent irid jgħaddiha lill-pazjenta qabel ma tibda t-trattament. B’hekk il-pazjenta tkun taf jekk għandhiex approvazzjoni jew le. 

Fl-ebda każ mhu se naċċettaw fertilizzazzjoni addizzjonali jekk il-koppja diġà jkollha embrijuni ffriżati. Jekk dik il-koppja diġà għandha embrijuni ffriżati mhux se ssirilha aktar fertilizzazzjoni, lanqas it-tnejn li tapprova l-liġi u dan sabiex isir użu mill-embrijuni ffriżati. Dak huwa l-ġist kollu tal-protokoll li qegħdin nippreżentaw. 

IĊ-CHAIRPERSON: Hawn rimarki? Is-Segretarju Parlamentari Deo Debattista. 

ONOR. DEO DEBATTISTA (Segretarju Parlamentari għad-Drittijiet tal-Konsumatur, Indafa Pubblika u s-Sostenn tal-Belt Kapitali): Hemm speċifikat in-numru ta’ failed IVF cycles? 

IS-SINJURA SIMONE ATTARD: Iva. Jiddependi minn kemm għandha failed IVF cycles. Skont kemm ikun hemm failed cycles jiddetermina jekk tingħatax jew le. Aħna mhux qed ngħidu żewġ failed IVF cycles, jew tlieta għax trid tħares lejn il-fatturi kollha. 

ONOR. DEO DEBATTISTA: Jiġifieri anke wara one failed IVF cycle. 

IS-SINJURA SIMONE ATTARD: Iva, dak ikun ikkonsidrat ukoll. 

ONOR. ETIENNE GRECH: L-IVF jista’ jingħata għal ċertu numru ta’ cycles lil kull koppja jew single parent? 

IS-SINJURA SIMONE ATTARD: Fil-Gvern hemm l-entitlement criteria mentri fil-privat m’hemmx numru. Aħna, bħala Awtorità, li nirregolaw tnejn, m’għandniex limitu ta’ kemm koppja tista’ tagħmel cycles. 

ONOR. ETIENNE GRECH: Fil-każ tal-Gvern, jekk pereżempju xi ħadd għamel żewġ cycles jew tlieta, bil-massimu jkun ta’ tliet cycles, u dan ikun daħal għall-embrijuni ffriżati, jekk jagħmel is-cycles kollha li jagħtih il-Gvern u jifdallu xi embrijuni ffriżati, jista’ ikollu additional cycles u jużahom hu? 

IS-SINJURA SIMONE ATTARD: Iva, dak diġà hekk, jiġifieri huwa maħsub ukoll fl-entitlement criteria ġdid li se joħroġ mal-liġi l-ġdida; min se jkollu embrijuni ffriżati se jibqa’ jingħata ċikli biex jibqa’ jagħmel … 

ONOR. ETIENNE GRECH: Sakemm jużahom kollha. 

IS-SINJURA SIMONE ATTARD: Iva. 

IĊ-CHAIRPERSON: L-Onor. Maria Deguara. 

ONOR. MARIA DEGUARA: Meta l-ewwel kont qiegħda tispjega għedt li l-konsulenti se jiddeċiedu fuq il-każ u mbagħad wara jitkellmu mal-pazjenta. Ma taħsbux li l-pazjenta għandha tiġi qabel jibdew jiddiskutu? Forsi għandek pazjenta ta’ 43 sena u din ikun diffiċli għaliha li toħroġ tqila, però jekk tkun fortunata u toħroġ tqila din id-darba, din tista’ tiddeċiedi li ma tridx li terġa’ tinqabad tqila darb’oħra. Hawnhekk lil dan il-grupp awtomatikament din qed tgħidilhom li ma tridx aktar tqala u allura meta se jiddiskutu, iridu joqogħdu attenti li mhux se jkun hemm a lot of extra embryos u jridu jmorru għall-minimu possibbli għax inkella se jispiċċaw b’embrijuni ffriżati meta din diġà iddikjarat li ma tridx aktar tqala jekk tinqabad din id-darba. Jiena qiegħda naqbel mas-sistema imma ma taħsibx li l-pazjenta għandha tiġi mill-ewwel u l-grupp jispjegalha x’inhu jiġri u ma jiġrix biex jekk tieħu dawn id-deċiżjonijiet she will have to abide by the two? Inkella r-responsabilità qed jeħduha l-konsulenti for no obvious reason għax hi ma tridx aktar. 

IS-SINJURA SIMONE ATTARD: Le. Fil-fatt, biex niċċara l-punt, li kont qed nispjega jien hu li t-tim multidixxiplinarju se jkollhom il-cases kollha quddiemhom u mbagħad jiddeċiedu li pereżempju, minn dawn l-20 hemm għaxra li jaħsbu li se jibbenefikaw minn fertilizzazzjoni addizzjonali. Dak isir flimkien mal-pazjenta u l-pazjenta msemmija fil-protokoll, jiġifieri jieħdu deċiżjoni informata flimkien, it-tim multidixxiplinarju se jiddeċiedi flimkien mal-pazjenta x’numru ta’ oocytes ikun prattikabbli li jiġu fertilizzati. Jekk il-pazjenta ma tridx tiffertilizza aktar minn tnejn, ma tmurx għad-deċiżjoni u ma tintbagħatx lill-Awtorità. 

ONOR. MARIA DEGUARA: Li qed ngħid hu li jekk jien pazjenta u ngħidlek li jekk inkun fortunata li noħroġ tqila b’dan is-cycle ma rridx aktar tqala u li kieku jien il-konsulent se nistaqsiha; jekk tkun fortunata u jkun suċċess tippreferi li tmur għal ċiklu ieħor biex jekk tkun successful din id-darba ma tħallix tliet embrijuni oħra fil-friża? 

IS-SINJURA SIMONE ATTARD: Le, tiffertilizzax. 

ONOR. MARIA DEGUARA: Naqbel, jiġifieri jiena ngħid biex ma tiffertilizzax. Dak li qed ngħid. U allura se nieħdu inkonsiderazzjoni dik il-parti. 

IS-SINJURA SIMONE ATTARD: L-artikolu 9 tal-liġi jgħid li jekk hemm min ma jixtieqx li jkollu embrijuni ffriżati … 

ONOR. MARIA DEGUARA: Le, mhux qed ngħid għal dik għax nista’ ngħid biex isiru imma ma neħodhomx. Jekk qed ngħidlek ċar u tond that I will not go for them, I will go for  … 

IS-SINJURA SIMONE ATTARD: Tiffertilizzax. Tista’ u dak jiġi diskuss mat-tim multidixxiplinarju u allura hemmhekk ir-rikjesta ma titlax għand l-Awtorità. 

ONOR. MARIA DEGUARA: Mela hemmhekk ma jistax jikkonsidra u jgħid ħa nagħmlu tnejn extra għal li jista’ jkun? 

IS-SINJURA SIMONE ATTARD: Le, id-deċiżjoni trid tittieħed mal-pazjenta u dan joħroġ ċar fil-protokoll. Hemmhekk ir-rikjesta ma tilħaqx tasal għandna għax jekk il-pazjenta, flimkien mat-tim multidixxiplinarju jkunu ddeċidew li mhux se jiffertilizzaw aktar, l-additional fertilisation request ma tiġix għand l-Awtorità. 

ONOR. MARIA DEGUARA: Jiġifieri nieqaf hemm u ngħid go ahead with the routine. Issa hawnhekk għedna wkoll li l-azoospermia se jibbenefika mill-in vitro fertilisation. Imma f’azoospermia qatt ma jista’ jkollok embrijun. 

IS-SINJURA SIMONE ATTARD: Iva, jista’ jkollok l-ETESA. Kellna każi fejn għaddew minn ETESA u rnexxielna nagħmlu surgical aspiration.

ONOR. MARIA DEGUARA: Però that is not what we call the complete azoospermia għax azoospermia tfisser no sperm available. 

IS-SINJURA SIMONE ATTARD: Iva, imma kellna pazjenti bl-azoospermia … 

ONOR. MARIA DEGUARA: Dak se jkollok l-aspiration. Jekk diġà kien hemm aspiration and it has proved to be completely useless then go for gamete donation.

IS-SINJURA SIMONE ATTARD: Eżatt, tmur għall-gamete donation. 

ONOR. MARIA DEGUARA: L-istess meta għedna każijiet ta’ onkoloġija. Tinsiex li llum ħafna każijiet ta’ onkoloġija meta jkollna the young group qegħdin nieħdu inkonsiderazzjoni li l-isperma jew l-ova nagħmluha in cryopreservation anke jekk nagħmluha barra meta ma kenitx availabile hawnhekk. Issa hawnhekk qed ngħidu li qed nagħtu d-dritt għal dawk li għandhom cryopreservation tal-ova u l-isperm jew għal dawk li se jagħmluha għall-ewwel darba, li jew imorru għall-ewwel darba normali u mbagħad għat-tieni darba, jekk ikun hemm problemi ...  

IS-SINJURA SIMONE ATTARD: Mhux biss u ħa ngħidlek għalfejn ħassejna li għandu jidħol. Kellna każijiet ta’ pazjenti riferuti tal-onkoloġija fejn l-oncologist issuġġerixxa li din il-mara tirċievi trattament ta’ stimulazzjoni darba u daqshekk. Li kieku lil dik il-mara ffertilizzajnielha żewġ bajdiet biss kien ikun l-uniku ċans tagħha. Aħna qed ngħidu li jekk l-onkoloġista qed jgħid li din il-pazjenta se tieħu stimulazzjoni darba, u aħna qed ngħidu li jekk se jkun l-uniku ċans tagħha li tagħmel l-IVF, nistgħu nikkonsidraw li m’għandha xejn għad, allura f’dak il-każ nagħtuha permess sabiex jiġu fertilizzati ħamsa biex hi jkollha l-embrijuni ffriżati li tista’ tagħmel użu minnhom aktar ‘il quddiem. 

ONOR. ETIENNE GRECH: Dawk iċ-ċentri f’Malta fejn xi ħadd jistaqsi għall-oocyte freezing minflok embryo freezing jitħalla xorta waħda? 

IS-SINJURA SIMONE ATTARD: Il-pożizzjoni li għandna llum hija li qed niffriżaw kemm oocytes kif ukoll sperm, jiġifieri diġà nippreservaw oocytes meta jkollna dak li ngħidulhom supernumerary oocytes. Il-liġi llum tippermettilna li niffertilizzaw tnejn, imma bħalma nafu, meta nistimulaw il-pazjenti jkollhom aktar minn żewġ bajdiet u allura l-oocytes li jifdal qegħdin nippreservawhom. L-istess fil-każ tal-isperma, imma l-isperma niffriżawha fejn ikollna każijiet ta’ urology jew fejn l-isperm count tkun nieżla jew kif semmejna qabel tal-onkoloġija. Dawn se jibqgħu jsiru, jiġifieri mhux bilfors embryo freezing. Min irid li jiffriża l-bajd nistgħu nibqgħu niffriżawlu l-bajd. Dik l-option se tibqa’. The embryo freezing will not be replacing the oocyte freezing. 

ONOR. MARIA DEGUARA: Iż-żgħar fl-onkoloġija qed jingħataw il-parir li jagħmluhom? 

IS-SINJURA SIMONE ATTARD: Iva, ikollna rikjesti frekwenti. 

IĊ-CHAIRPERSON: Fl-Isptar Mater Dei jsiru wkoll? 

IS-SINJURA SIMONE ATTARD: Iva. 

ONOR. MARIA DEGUARA: Kellna każijiet sa ftit tas-snin ilu. 

IS-SINJURA SIMONE ATTARD: Issa nagħmluha hawn Malta fiż-żewġ ċentri liċenzjati. F’Malta għandna żewġ liċenzji s’issa għal tissue establishments li jagħmlu l-IVF u t-tnejn … 

ONOR. MARIA DEGUARA: Is it done through the Government? 

IS-SINJURA SIMONE ATTARD: Wieħed huwa tal-Gvern u l-ieħor huwa tal-privat. Jekk il-pazjenti jiddeċiedu li jmorru fil-privat jistgħu jmorru fil-privat. 

ONOR. ETIENNE GRECH: Jekk pereżempju, tfajla ta’ 20 sena għandha cancer of the ovaries u se tieħu l-kimoterapija, din tista’ tiffriża l-ovaries u jiffriżawhomlha f’Mater Dei. 

IS-SINJURA SIMONE ATTARD: Dak diġà jiġri. Bħala Awtorità diġà nagħtu permess għal dawn l-affarijiet. 

IĊ-CHAIRPERSON: Hawn aktar rimarki? (Onor. Membri: Le) Xtaqt nagħti opportunità lill-membri tal-pubbliku sabiex min irid jagħmel xi mistoqsijiet jagħmilhom issa. Jidher li m’hawnx mistoqsijiet u għalhekk niddikjara d-diskussjoni magħluqa. Jidher li hawn qbil unanimu fuq dan il-protokoll kif ippreżentat u allura f’isem il-Kumitat se ninforma b’dan lill-Awtorità u fl-ewwel opportunità nirrapporta wkoll lill-Kamra. 

Fl-12.03 p.m. il-Kumitat aġġorna għal data u b’aġenda li jiġu komunikati aktar tard.

